Ветеранъяс — Айму вӧсна Ыджыд тышын участвуйтысьяс вермасны дон босьттӧг ветлыны авиа- да кӧрт туй транспортын 

Та йылысь Коми Республикаса Юралысьлысь могъяс недыр олӧмӧ пӧртысь Сергей Гапликовлы юӧртіс Коми Республикаса промышленносьт, транспорт да энергетика министр Николай Герасимов Ыджыд Вермӧмсянь 71 во тырӧмсӧ пасйӧм кежлӧ дасьтысян кывкӧртӧдъяс йылысь отчёт дырйи.

«Артмӧм бур традиция серти мӧд во нин дінмуса перевозчик - «Комиавиатранс» авиакомпания – 2016 вося ода-кора тӧлысь 3 лунсянь 12 лунӧдз сетӧ ветеранъяслы – Айму вӧсна Ыджыд тышын участвуйтысьяслы – дон босьттӧг билетъяс. Сыысь ӧтдор, ветеранъяс дон босьттӧг вермасны ветлыны муниципалитетъяс костын туйяс вывті карпытшса да каркостса автобусъясын», - тӧдчӧдіс министр.
Н. Герасимов пасйис, мый социальнӧй ёртасьӧм йылысь РЖД компаниякӧд сёрнитчӧмӧн кӧрт туй транспорт вылын дон босьттӧг купейнӧй вагонъясын вермасны ветлыны Айму вӧсна Ыджыд тышса ветеранъяс да участникъяс, а сідзжӧ найӧс колльӧдысь йӧз Россия Федерацияса мутасын «Федеральнӧй пассажирскӧй компаниялӧн» став перевозчиклӧн поездын 2016 вося ода-кора тӧлысь 3 лунсянь 10 лунӧдз да «Войвывса пригороднӧй пассажирскӧй компаниялӧн» поездъясын ода-кора тӧлысь 7 лунсянь 10 лунӧдз. 

Сергей Гапликов аттьӧаліс компанияса юрнуӧдысьясӧс, кодъяс примитісны ветеранъяслы отсалӧм йылысь помшуӧм.  

«Тайӧ абу сӧмын торъя компанияяслӧн социальнӧй подход, тайӧ — уна организациялы пример, кыдзи позьӧ висьтавны аттьӧ сійӧ йӧзлы, кодъяс дорйисны миянлысь страна. И зэв нимкодь, мый воысь во пыр унджык йӧз да организация пырӧдчӧны Айму вӧсна Ыджыд тышын участвуйтысьяслы отсалан проектъясӧ. Зэв ыджыд аттьӧ таысь», - тӧдчӧдіс дінмуса юралысь. 

Сьӧмтӧг (кокньӧд серти) проезднӧй документъяс оформитӧм вылӧ корӧмъяссӧ колӧ стӧчмӧдны билетнӧй кассаясын. 
